
Durante as crises, as emerxencias e os conflitos que perturban a vida das persoas, o dereito 
a aprender é sistematicamente vulnerado. A destrución de infraestruturas, a escaseza de 
profesorado e a interrupción dos servizos obrigan ao peche de escolas con poucas alternativas 
para a continuidade1. Cando unha escola pecha, pérdese algo máis que unha clase; pérdese o 
futuro e a protección da infancia. A educación non é un servizo secundario, senón un compoñente 
esencial da resposta humanitaria. A educación salva e protexe2.  

En 2025, calcúlase que polo menos 234 millóns de nenos, nenas e mozos e mozas afectados 
por crises no mundo necesitan apoio urxente para accederen a unha educación de calidade.

Case a metade da poboación en idade escolar que non vai á escola reside en países en crise. 
De feito, só cinco países (Sudán, Afganistán, Etiopía, RD do Congo e Paquistán) representan 
case a metade destes casos3. As nenas que viven en zonas de conflito teñen 2,5 veces máis 
probabilidades de non asistiren á escola. 

Case a metade da infancia mundial (1.000 millóns) vive en 33 países cun risco extremadamente 
alto polos impactos do cambio climático4. 

Neste escenario, como observamos durante a pandemia da COVID-19, as Tecnoloxías da 
Información e a Comunicación (TIC) ofrecen solucións para que a educación non se deteña. Non 
obstante, a evidencia demostra que a tecnoloxía por si soa non remedia as desigualdades, a 
pobreza ou as carencias na infraestrutura.

En Paquistán, o Goberno promoveu a dixitalización e os modelos multimodais de aprendizaxe 
para tratar de garantir o dereito á educación fronte á pobreza e as inundacións. Pero, a falta 
de infraestrutura física e de conectividade segue sendo unha barreira insuperable5. 

En Ucraína, os Centros de Aprendizaxe Dixital e as plataformas nacionais permitiron a 
millóns de estudantes seguir aprendendo en medio da guerra. Non obstante, os recortes 
constantes de enerxía son un obstáculo para a aprendizaxe6.  

En Líbano, aínda que o goberno promoveu solucións dixitais para que a educación non se 
deteña durante a crise, a maioría das familias non poden permitirse a conexión básica ou a 
electricidade necesaria para acceder a elas7. 

Máis ca unha ferramenta: o dereito á educación dixital 

A educación dixital refírese ao uso de ferramentas, tecnoloxías e contidos dixitais para apoiar a 
ensinanza, a aprendizaxe e a avaliación. Abarca desde cursos en liña e plataformas de aprendizaxe 
interactiva ata aulas virtuais e aplicacións educativas8.  

A educación dixital ten un potencial innegable: chega a máis persoas con custos máis baixos que o 
modelo convencional. Pero o seu impacto está condicionado polas fendas dixitais, que só afectan 
ao acceso, pero que emerxen do uso e aproveitamento desigual da tecnoloxía. En consecuencia, 
implementar unha educación dixital eficaz require investimentos en infraestruturas, pero 
sobre todo en formación do profesorado e contidos de calidade que promovan unha verdadeira 
alfabetización dixital crítica.  

Por outra banda, fronte ao crecente poder corporativo9 detrás dos avances tecnolóxicos na 
era actual, a educación dixital non pode supoñer un aumento dos custos para as familias nin a 
privatización10. Por este motivo, a Campaña Mundial pola Educación considera que o Estado debe 
darlle prioridade ás plataformas de código aberto e os recursos educativos abertos. Isto garante a 
sustentabilidade financeira, a independencia do sistema e o fortalecemento da soberanía dixital.  

Cando falamos de fendas dixitais referímonos a tres:  

Acceso: A cuarta parte da humanidade segue desconectada por falta de acceso a 
Internet ou dispositivos, o que reflicte as desigualdades entre ingresos, sexo, 
idade, educación e localización, que determinan tanto o acceso como a calidade da 
conectividade11. 

Uso e aproveitamento: A ausencia de competencias dixitais é o principal obstáculo 
para que a conectividade se traduza en beneficios. Aínda que estas son difíciles de 
medir, existe unha correlación directa: canto maior sexa o nivel educativo, maior 
será o grao de competencia dixital alcanzado12. 

Xénero: Só o 29 % das mulleres dos países en desenvolvemento teñen acceso á Rede, 
fronte ao 41 % dos homes13. Nos países de baixos ingresos, 9 de cada 10 nenas e 
mulleres novas (de 15 a 24 anos) están desconectadas, fronte a 7 de cada 10 dos seus 
pares masculinos14.  

En contextos de emerxencia, a educación dixital constitúe unha ferramenta clave para manter 
o acceso e a continuidade educativa, pero débese evitar profundar as fendas dixitais e as 
desigualdades preexistentes. Nestes escenarios, os enfoques máis eficaces son os modelos de 
aprendizaxe multimodal, xa que integran solucións de tecnoloxía analóxica (como a radio e a 
televisión) con outras canles dixitais, garantindo o acceso mesmo cando os recursos familiares 
son moi limitados. 



Non obstante, ningún modelo ou tecnoloxía terá éxito se non se adapta ao contexto e acompaña 
de apoio pedagóxico e formación específica, evitando situacións de estrés e falta de confianza 
por parte do profesorado e das familias. Así mesmo, o uso da tecnoloxía na educación debe ser 
un soporte adicional: nunca poderá substituír o labor pedagóxico nin a función social da escola. 

Por último, a educación dixital, así como a educación convencional, deben proporcionar unha 
contorna segura e protectora que garanta os dereitos da infancia na Rede e evitar que as 
vulnerabilidades dos contextos de crise sexan explotadas en contornas dixitais, en liña coa 
Observación xeral n.º 25 das Nacións Unidas. 

 O vínculo decisivo: o financiamento para que a educación non se deteña 

O financiamento da educación procede maioritariamente dos orzamentos estatais e, en pequenas 
porcentaxes, da Axuda Oficial ao Desenvolvemento (AOD). Non obstante, nos Estados fráxiles e 
endebedados, a porcentaxe achegada pola AOD é significativa: na República Centroafricana, por 
exemplo, estímase que o 80 % do orzamento para a educación depende da axuda externa.15  

Aínda que a educación é decisiva e fundamental para o desenvolvemento humano, desde 2015 o 
70 % dos países reduciron os seus orzamentos educativos e máis dun terzo non alcanza as metas 
internacionais de investimento (4 %-6 % do PIB)16. A este desinvestimento nacional súmanse os 
drásticos recortes en AOD17. Estímase que en 2026 as axudas á educación caerá un 24 %, deixando 
6 millóns máis de nenos e nenas sen escolarizar; unha cifra equivalente ao baleirado de todas as 
aulas de primaria de Alemaña e Italia xuntas18.  

Esta situación prexudica aínda máis o sector da Educación en Emerxencias, que recibe menos do 
3 % dos fondos humanitarios19 para satisfacer as necesidades das nenas, nenos e mozos que 
habitan as crises da actualidade.  

Outro factor que acentúa o desinvestimento en educación é o servizo da débeda, que no Sur Global 
asfixia a capacidade dos Estados para soster a educación20. Nos países de ingresos baixos e 
medios-baixos, o servizo á débeda case triplica o orzamento educativo21. En resumo, os recortes 
orzamentarios e da axuda e a ausencia de espazo fiscal comprometen seriamente a garantía do 
dereito á educación e o cumprimento do ODS 4. 
 
Hai unha necesidade urxente de que os Estados se comprometan a un financiamento previsible, 
suficiente e sustentable para a educación  e avancen na condonación da débeda externa e na 
fiscalidade global xusta22. Máis que nunca, a educación necesita volver ao centro das prioridades 
dos estados e dos doantes.  

As nosas demandas: Compromisos para que a educación non se deteña 

Para garantir o dereito á educación antes, durante e despois das crises, a Campaña Mundial pola 
Educación esixe ao Goberno de España, ás e aos representantes políticos e á administración 
públicas a nivel estatal, autonómico e local:  

Mobilizar recursos financeiros sostibles, equitativos e xustos, e reforzar as asociacións 
estratéxicas para garantir a Educación en Emerxencias:  



a.	 Cumprir co 0,7 % da Renda Nacional Bruta de Axuda Oficial ao Desenvolvemento, 
destinando o 20 % á educación e o 10 % da acción humanitaria especificamente á 
educación en situacións de emerxencia. 

b.	 Elevar o orzamento da cooperación descentralizada, cuxa media autonómica actual non 
supera o 0,12 %. 

c.	 Asegurar que o 30 % dos fondos cheguen ás organizacións locais, especialmente ás 
mulleres e á mocidade, avanzando na descolonización da axuda. 

d.	 Aumentar as contribucións plurianuais ao Global Partnership for Education e iniciar as 
contribucións a outros fondos como A Educación Non Pode Agardar (ECW). 

e.	 Apoiar unha Convención das Nacións Unidas sobre Débeda e Fiscalidade para liberar 
espazo fiscal no Sur Global. 

f.	 Reforzar alianzas con axentes clave como a Rede Interaxencial para a Educación en 
Emerxencias (INEE), a CME e a Coalición Mundial para Protexer a Educación de Ataques 
(GCPEA). 

Para que as escolas sexan refuxios de protección e resiliencia, esiximos: 

a.	 Pór en práctica a Declaración de Escolas Seguras e o Marco Integral de Seguridade 
Escolar, garantindo que as escolas estean protexidas contra ataques e usos militares, 
resilientes ao cambio climático e preparadas para garantir a continuidade da aprendizaxe 
en calquera contexto. 

b.	 Implantar plans de continxencia e continuidade escolar baseados nas Normas Mínimas 
da Rede Inter-Axencias para a Educación en Emerxencias (INEE).  

c.	 Investir na formación do profesorado específica para crises, preparando as comunidades 
para xestionar os conflitos, o risco de catástrofes e a cultura de paz. 

Para garantir a educación dixital e os dereitos dixitais, especialmente en contextos de 
emerxencia, cómpre facer o seguinte: 

a.	 Recoñecer o acceso a Internet como dereito humano, garantindo unha provisión 
universal, gratuíta e de calidade, incluíndo dispositivos para alumnado e profesorado. 

b.	 Promover modelos multimodais (radio, televisión, plataformas online/offline) adaptados 
ao contexto para garantir a continuidade e o acceso á educación.  

c.	 Promover a alfabetización dixital crítica e a formación do profesorado en competencias 
pedagóxicas que pechen as fendas dixitais. 

d.	 Promover o software libre e a soberanía dixital, limitando a transferencia de recursos 
públicos ás corporacións transnacionais. 

e.	 Aplicar o comentario xeral n.º 25 para garantir contornos dixitais seguros, privados e 
libres de violencia ou explotación para a infancia. 

f.	 Cumprir a Carta Dereitos Dixitais, elevándoa a un compromiso político vinculante.  

